
[bookmark: _GoBack]La Mesa del Parlament, en la sessió tinguda el 3 de març de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de representativitat de les organitzacions professionals agràries (tram. 200-00031/10), aprovada pel Ple del Parlament en la sessió del 17 de desembre de 2014:


«Lei de representativitat des organizacions professionaus agràries
[bookmark: _Toc406486896]

Preambul

Era Lei 17/1993, deth 28 de deseme, de crambes agràries signifiquèc era supression des crambes agràries locaus qu’existien en Catalonha, de manèra que sonque subsistiren es quate crambes provinciaus, configurades coma corporacions de dret public.

Actuaument es crambes agràries an esdevengut institucions obsolètes, ja que damb eth temps an perdut es foncions administratives e de consulta originàries. Era existéncia des crambes agràries sonque se justifique entà poder mesurar era representativitat des organizacions professionaus agràries per miei des eleccions a crambes agràries.

Aguesta situacion justifique era extincion des crambes agràries provinciaus e era creacion d'un modèl catalan de determinacion dera representativitat des organizacions professionaus agràries.

D'aguesta manèra se complís era Resolucion 739/X deth Parlament de Catalonha, sus eth mon agrari, qu’en apartat 9 sollicitaue ath Govèrn  presentar en següent periòde de sessions era adaptacion deth modèl catalan d'eleccions entà determinar era representativitat des organizacions professionaus agràries, e establir es premisses en qué s'a de basar aguesta adaptacion.

Era determinacion dera representativitat des organizacions professionaus agràries ei un requisit dera Administracion agrària relacional, ja que deth grad de representativitat derive era participacion d'aguestes entitats enes politiques agràries que desvolope era Generalitat, com establís er article 21 dera Lei 18/2001, deth 31 de deseme, d'orientacion agrària.

Era Lei se dividís en quate capítols e a un caractèr exaustiu entà que no’n calgue cap desplegament ulterior.

Eth capítol preliminar establís er objècte e es definicions de tèrmes importants as efèctes dera Lei.

Eth capítol prumèr regule es eleccions tà determinar era representativitat des organizacions professionaus agràries, eth cens electorau, era Administracion electorau, eth vòt per corrèu, es campanhes electoraus e eth regim de recorsi.

Eth capítol dusau, que regule eth regim sancionador electorau, includís era tipificacion des infraccions e er establiment des sancions des membres dera Administracion electorau e deth personau dera Administracion publica, e tanben es des particulars.

Eth capítol tresau establís eth regim des despenes electoraus e era comptabilitat electorau.

Finalament, era Lei conten dues disposicions addicionaus sus era extincion des crambes agràries provinciaus e era possibilitat de sincronizar es eleccions entà mesurar era representativitat en Catalonha damb es que pogue portar a tèrme era Administracion der Estat.

Article 1. Objècte

1. Er objècte d'aguesta lei ei determinar era representativitat des organizacions professionaus agràries daunt dera Administracion dera Generalitat e deth sòn sector public.

2. Es organizacions professionaus agràries mès representatives an era representativitat institucionau en encastre dera Administracion dera Generalitat e deth sòn sector public.

As efèctes d'aguesta lei s'enten per:
a) Organizacions professionaus agràries: es organizacions legaument constituïdes qu’an entre es sues finalitats estatutàries era defensa des interèssi generaus dera agricultura, qu’includissen es activitats agricòles, ramadères e silvicòles, e tanben era defensa e era promocion des interèssi professionaus, economics e sociaus des agricultors, ramadèrs e silvicultors. Tanben se considèren organizacions professionaus agràries es coalicions d'organizacions agràries e era integracion d'organizacions en ua auta d'encastre catalan, encara que cada ua d'eres consèrve era sua denominacion originària.
b) Coalicion d'organizacions professionaus agràries: era union d'organizacions de caractèr generau entà presentar-se as eleccions formant ua soleta candidatura.
c) Agropacions independentes: es agropacions avalades aumens peth 10% des electors.

[bookmark: _Toc406486901]Article 3. Determinacion dera representativitat

1. Era representativitat des organizacions agràries se determine mejançant un procediment electorau entre es persones qu’an era condicion d'electors d'acòrd damb çò que dispause aguesta lei.

2. Eth departament competent en matèria d'agricultura e ramaderia, per orde deth conselhèr, a de convocar eleccions, cada cinc ans, entà determinar era representativitat des organizacions agràries d'acòrd damb çò qu’establís aguesta lei. Era orde de convocatòria a d'establir tanben er orari de votacion e eth procediment d'escrutinh.

1. Es eleccions entà determinar era representativitat des organizacions professionaus agràries se regissen pes critèris següents:
a) Se pòrten a tèrme simultanèament en tot eth territòri de Catalonha.
b) Se compdabilizen es vòts artenhudi per cada organizacion professionau agrària, coalicion d'organizacions professionaus agràries o agropacion en tot eth territòri de Catalonha.

2. Es tèrmes que fixe aguesta lei s'entenen referidi a dies naturaus e en tot aquerò que non sigue exprèssament regulat s'aplique supletòriament era normativa administrativa de caractèr generau.

1. An dret a participar en procès electorau es persones fisiques e juridiques que siguen inscrites en cens a qué hè referéncia er article 6.

2. Es electors pòden exercir eth dret a participar en procès de manèra presenciau, enes mèses electoraus corresponentes ara sua demarcacion territoriau, o per corrèu. Cap elector non pòt participar mès d'un còp en ues madeishes eleccions.

3. Es electors qu’òpten per exercir eth vòt per corrèu l'an de sollicitar personaument en quinsevolhe oficina deth departament competent en matèria d'agricultura e ramaderia aumens vint-e-dus dies abans dera data fixada entara celebracion des eleccions. Era sollicitud se hè per miei d'un imprés normalizat, elaborat peth departament competent en matèria d'agricultura e ramaderia, qu’eth sollicitant a de signar dempús d'auer acreditat era sua identitat damb quinsevolhe document oficiau. En cas des persones juridiques, era sollicitud s'a d'acompanhar deth document acreditatiu deth poder de representacion deth sollicitant respècte dera persona juridica damb dret a vòt.

4. Un còp eth departament competent en matèria d'agricultura e ramaderia a comprovat era identitat deth sollicitant e aguest liure era sollicitud a qué hè referéncia er apartat 3, eth nomentat departament a de liurar ath sollicitant era documentacion de besonh entà poder exercir eth vòt per corrèu. Tanben, se atau ac demane eth sollicitant damb dret a vòt, pòt reméter aguesta documentacion ath domicili que figure en cens. Eth sollicitant a de reméter per corrèu administratiu ara Junta Electorau era documentacion relativa ara emission deth sòn vòt, damb temps sufisent tà que se recebe, coma maxim, eth dia anterior ara data fixada entara celebracion des eleccions.

1. Damb era finalitat de determinar eth nombre e era identitat des electors damb dret de vòt, eth departament competent en matèria d'agricultura e ramaderia, damb era participacion des organizacions professionaus agràries, a d'elaborar un cens a on an de figurar es persones damb dret a participar en procès electorau. Ad aguesti efèctes aguest departament a d'atribuir a un organ administratiu que depengue dera secretaria generau era competéncia ena elaboracion deth cens electorau e ena resolucion des reclamacions en aguesta matèria.

2. Entara elaboracion deth cens s'a de demanar era collaboracion dera Tresoreria Generau dera Seguretat Sociau.

3. Eth cens electorau includís es electors damb dret de sufragi actiu que complisquen es requisits següents:
a) Es persones fisiques, majores d'edat, qu’exercisquen activitats economiques agricòles, ramadères o forestaus coma propietàries, logatères, miegères, cotitulares o per quinsevolhe aute concèpte analòg reconeishut pera lei e que coma conseqüéncia d'aguestes activitats son afiliades ara Seguretat Social e dades d’alta coma trabalhadors agraris per compde pròpi en regim especiau de trabalhadors per compde pròpi o autonòms, d’acòrd damb es donades dera Tresoreria Generau dera Seguretat Sociau.
b) Es familiars enquiath dusau grad de consanguinitat o d'afinitat des persones a qué hè referéncia era letra a, majors d'edat, que trabalhen de manèra dirècta e personau e preferentament en activitats agràries laguens dera explotacion agrària familiara e son afiliadi ara Seguretat Sociau e en alta coma trabalhadors agraris per compde pròpi en regim especiau de trabalhadors per compde pròpi o autonòms, d’acòrd damb es donades dera Tresoreria Generau dera Seguretat Sociau.
c) Es persones fisiques majores d'edat qu’an era consideracion legau de collaboradores en ua empresa familiara agrària, tostemp que siguen afiliades ara Seguretat Sociau e en alta coma trabalhadors agraris per compde pròpi en regim especiau de trabalhadors per compde pròpi o autonòms, d’acòrd damb es donades dera Tresoreria Generau dera Seguretat Sociau.
d) Es persones juridiques que, d’acòrd damb es estatuts, an coma objècte era explotacion agricòla, ramadèra e forestau e acrediten er exercici d'aguestes activitats en un minim deth 25% sus era activitat totau.

4. Eth cens s'elabòre d'ofici, s'a de barrar un mes abans dera convocatòria des eleccions, a d'èster objècte d'exposicion publica enes taulòts d'anoncis des servicis territoriaus deth departament competent en matèria d'agricultura e ramaderia e des ajuntaments des municipis a on cònsten persones censades, as efèctes de poder presentar reclamacions en tèrme de vint dies obrants, que s'an de resòlver en tèrme de dètz dies obrants, e s'a de publicar ena web deth nomentat departament.

5. Eth cens electorau, as efèctes de çò que dispause er apartat 4, se dividís enes seccions següentes:
a) Persones fisiques.
b) Persones juridiques.

6. Un còp resolvudes es possibles reclamacions s'a de publicar eth cens definitiu, pes madeishi mieis qu’establís er apartat 4.

7. Es persones que non cònsten inscrites en cens e se considèren damb dret a participar enes eleccions, pòden reclamar dauant der organ administratiu a qué hè referéncia er apartat 1, en tèrme de dètz dies a compdar dera data de publicacion deth cens definitiu. Eth tèrme entà resòlver e notificar es reclamacions ei de cinc dies e era resolucion pot èster recorruda en tèrme de tres dies dauant deth secretari generau deth departament competent en matèria d'agricultura e ramaderia, era resolucion deth quau s'a d’auer en tèrme de tres dies e agòte era via administrativa.

8. Eth cens electorau, qu’ei public, conten es donades següentes:

a) En cas des persones fisiques:
1èr. Nòm e cognòms.
2au. Numèro d'identificacion fiscau.
3au. Data de neishement.
4au. Domicili d'empadronament.

b) En cas des persones juridiques:
1èr. Rason sociau.
2au. Numèro d'identificacion fiscau.
3au. Domicili sociau.
4au. Donades personaus deth representant legau qu’a d'exercir eth dret de vòt dera societat.

9. S'a de facilitar ua còpia en supòrt informatic deth cens electorau as organizacions professionaus agràries, coalicions e agropacions independentes admetudes coma candidatures en procès.

Eth procès electorau ei supervisat pera Administracion electorau, integrada pera Junta Electorau e es mèses electoraus.

1. Era Junta Electorau a era sedença en Barcelona, enes servicis centraus deth departament competent en matèria d'agricultura e ramaderia.

2. Es foncions dera Junta Electorau son:
a) Publicar eth cens electorau.
b) Coordinar eth procès electorau.
c) Velhar pera aplicacion e eth compliment dera legalitat vigenta.
d) Supervisar eth desvolopament deth procès electorau.
e) Resòlver es recorsi presentadi en procès electorau.
f) Proclamar es resultats definitius des eleccions.
g) En generau, quinsevolhe trabalh necessari entath corrècte desvolopament deth sufragi.

3. Era Junta Electorau ei integrada per sèt membres, designadi peth conselhèr deth departament competent en matèria d'agricultura e ramaderia, damb era composicion següenta:
a) Un director generau deth departament competent en matèria d'agricultura e ramaderia, qu’actue coma president.
b) Tres foncionaris adscriti ath departament competent en matèria d'agricultura e ramaderia coma vocaus, un des quaus a d'èster er avocat en cap deth departament. Un d'aguesti membres actue coma secretari dera Junta.
c) Tres membres designadi a proposicion des organizacions professionaus agràries mès representatives en Catalonha.

4. Es sessions dera Junta Electorau son ordinàriament presenciaus, exceptat des sessions que de manèra especifica se n'acòrde eth caractèr non presenciau.

1. Es mèses electoraus s'an de determinar ena orde de convocatòria des eleccions.

2. Es mèses electoraus se constituïssen enes municipis e nuclèus de poblacion damb un minim de quinze electors censadi. Se non arriben ad aguest nombre minim, es electors d'aguestes poblacions exercissen eth dret de vòt enes municipis que determine era Junta Electorau d’acòrd damb critèris de proximitat e comunicacion. Tanben, es municipis limitròfs que non arriben ath nomentat nombre minim exigit se pòden agropar se amassa depassen es quinze electors, e era Junta Electorau a de determinar en quin municipi se place era mèsa electorau sus era basa des madieshi critèris de proximitat e comunicacion.

3. Es mèses electoraus son integrades per tres persones escuelhudes per insaculacion entre electors includidi en cens corresponent dera madeisha mèsa.

4. Es foncions des mèses electoraus son:
a) Presidir e ordenar era votacion.
b) Verificar era identitat des votants.
c) Velhar peth bon foncionament des votacions. 
d) Hèr er escrutinh e estiéner era acta corresponenta.
e) Resòlver es incidéncies que i pogue auer pendent es votacions.

1. Era Junta Electorau, entath desvolopament deth procediment electorau, pòt delegar es sues foncions en comissions territoriaus, exceptat dera foncion de resolucion des recorsi presentadi en procediment electorau.

2. Es comissions territoriaus son creades pera Junta Electorau e an d’auer era composicion següenta:
a) Eth director des servicis territoriaus deth departament competent en matèria d'agricultura e ramaderia, qu’actue coma president dera comission.
b) Tres foncionaris deth departament competent en matèria d'agricultura e ramaderia coma vocaus, un des quaus actue coma secretari dera comission.
c) Tres membres designadi a proposicion des organizacions professionaus agràries mès representatives en Catalonha.

1. En nomentament des membres dera Administracion electorau cau preveir era designacion de suplents.

2. Era Administracion electorau a de garantir era non-discriminacion per rason de sèxe ena sua composicion e era introduccion de mesures d'accion positiva entà fomentar-i era participacion des hemnes. Ena composicion dera Junta Electorau e des comissions territoriaus s'a de sajar d’arténher ua preséncia equilibrada d'òmes e hemnes.

Es comunicacions e es consultes ara Administracion electorau se pòden hèr per mejans telematics.

1. Se pòden presentar as eleccions es organizacions professionaus agràries, coalicions e agropacions independentes a qué hè referéncia er article 2.

2. Es organizacions professionaus agràries, coalicions e agropacions independentes que se volguen presentar as eleccions an d'acreditar damb era candidatura:
a) Era inscripcion en registre public competent. 
b) Es estatuts dera organizacion. 
c) Es acòrds d'integracion de coalicion damb d’autes organizacions agràries, se s'escatz.
d) Eth nòm deth responsable dera candidatura e era adreça as efèctes des notificacions, que se pòden hèr per corrèu electronic.

3. Es candidatures s'an de presentar dauant dera Junta Electorau en tèrme de dètz dies dera data der anonci dera convocatòria, e en tèrme de sèt dies era Junta Electorau a de proclamar es candidatures admetudes e es non admetudes.

4. Es candidatures presentades que s'agen proclamat admetudes s'an de publicar ena web deth departament competent en matèria d'agricultura e ramaderia.

Contra era proclamacion de candidatures se pòden interpausar es recorsi ordinaris establidi pera normativa administrativa.

1. Se considèren mès representatives, en encastre  de Catalonha, es organizacions professionaus agràries, coalicions e agropacions independentes qu’artenhen eth 15%, coma minim, deth totau des vòts valeders emetudi enes eleccions. S'entenen per vòts valeders es vòts artenhudi per cada candidatura e es vòts en blanc.

2. Es organizacions professionaus agràries, coalicions e agropacions independentes qu’an era consideracion de mès representatives en  encastre  de Catalonha exercissen era representacion institucionau dauant des administracions publiques e dauant de d’autes entitats e organismes de caractèr public que l’agen prevista.

3. Ar efècte de participar enes organs dera Administracion des qué siguen membres, era preséncia des organizacions professionaus agràries mès representatives a d'èster proporcionau ath nombre de vòts obtengudi per cada ua d'eres.

1. Eth departament competent en matèria d'agricultura e ramaderia a de convocar, mejançant ua orde e damb era consulta preliminara as organizacions professionaus agràries mès representatives, es eleccions entà determinar era representativitat des organizacions professionaus agràries. Es eleccions s'an de celebrar d’acòrd damb eth calendari que s'a de júnher coma annèx dera orde de convocatòria.

2. Cinc dies abans dera votacion, eth representant de cada candidatura pòt designar un interventor entà cada mèsa, damb votz e sense vòt, entre es inscrits en cens corresponent dera madeisha mèsa. Egaument, es candidatures pòden nomentar apoderats, qu’an d'èster persones fisiques, que pòden accedir as locaus electoraus, examinar eth desvolopament des operacions de vòt e escrutinh, formular reclamacions e recéber certificacions.

3. Cada mèsa dispause d'un cens d'electors damb dret de vòt ordenat alfabeticament, a on i an de constar es electors que an hèt us deth vòt per corrèu. En cada mèsa i a un nombre de paperetes aumens egau ath sòn cens per cada organizacion, coalicion e agropacion independenta candidata.

4. Era Junta Electorau a de confeccionar un modèl oficiau de paperetes e a de verificar era adequacion ad aguest modèl des que poguen confeccionar es candidatures que se presenten as eleccions.

5. Dempús dera proclamacion des candidatures, era Junta Electorau a de determinar es formes qu’an d’auer es actes promocionaus que se celèbren ath long dera campanha electorau. 

6. Un còp hèti era votacion e er escrutinh, era Junta Electorau proclame es resultats, que s'an de publicar ena web deth departament competent en matèria d'agricultura e ramaderia.

1. Era campanha electorau, as efèctes d'aguesta lei, ei er amàs d'activitats licites portades a tèrme pes organizacions professionaus agràries, coalicions o agropacions independentes e es sòns representants adreçades ara captacion de sufragis.

2. Eth departament competent en matèria d'agricultura e ramaderia pòt hèr pendent eth periòde electorau ua campanha de caractèr institucionau adreçada tà informar as persones fisiques e juridiques qu’an com activitat economica abituau era agricultura e era ramaderia sus era data dera votacion, eth procediment entà votar e es requisits e eth tramit deth vòt per corrèu, sense influïr, en cap de cas, ena orientacion deth vòt des electors.

3. Era publicitat institucionau a qué hè referéncia er apartat 2 s'a de hèr en espacis gratuïts des mejans de comunicacion sociau de titularitat publica der encastre  territoriau corresponent, sufisents entà arténher es objectius dera campanha.

4. Des dera convocatòria des eleccions e enquiara celebracion d'aguestes demore proïbit quinsevolhe acte organizat o finançat, dirèctament o indirèctament, pes poders publics que contengue allusions as accions o as objectius artenhudi, o que hèsque a servir imatges o expressions coincidentes o pariones as emplegades ena campanha per quauqua des organizacions professionaus agràries concurrentes as eleccions.

5. Trèt deth departament competent en matèria d'agricultura e ramaderia e des organizacions professionaus agràries, coalicions e agropacions independentes, cap persona juridica non pòt hèr campanha electorau a compdar dera data dera convocatòria des eleccions.

Era campanha electorau comence eth dia quaranta un posterior ara convocatòria des eleccions, a ua durada de quinze dies naturaus e finís tàs doze dera net deth dia immediatament anterior ath dera votacion.

1. Non se pòt difóner propaganda electorau ne se pòt celebrar cap acte de campanha electorau un còp aguesta age finit legaument. Era obtencion gratuïta de mejans balhadi pes administracions publiques demore limitada ath periòde estricte de campanha electorau.

2. Es limitacions der apartat 1 s'establissen sense prejudici des activitats portades a tèrme pes organizacions professionaus agràries, coalicions e agropacions independentes en exercici des sues foncions constitucionaument reconeishudes.

3. Sense prejudici de çò qu’establís er apartat 2, des dera convocatòria des eleccions enquiar inici dera campanha electorau, demoren proïbides era publicitat e era propaganda electorau mejançant cartèls, supòrts comerciaus, insercions en premsa, ràdio o d’auti mejans digitaus que non se poguen justificar per exercici des activitats ordinàries des organizacions professionaus agràries, coalicions e agropacions.

Era celebracion d'actes publics de campanha electorau se regís per çò que dispause era legislacion reguladora deth dret de reünion.

[bookmark: _Toc406486919]Article 21. Propaganda electorau

1. Es ajuntaments an era obligacion de reservar lòcs especiaus entath plaçament de cartèls e, se s'escatz, de plancardes e cartèls penjadi en garròts o lampadaris peth sistèma de banderòles. Era propaganda per miei de plancardes e banderòles sonque se pòt méter enes lòcs reservadi pes ajuntaments.

2. Era metuda e era retirada de cartèls e banderòles son a cargue des organizacions professionaus agràries, coalicions e agropacions independentes que participen enes eleccions.

3. Es organizacions professionaus agràries, es coalicions e es agropacions independentes sonque pòden méter cartèls e d’autes formes de propaganda enes lòcs a qué hè referéncia er apartat 1 e en espacis comerciaus autorizadi.

4. Era despena des candidatures en aguest tipe de publicitat non pòt depassar deth 20% dera limita de despenes.


[bookmark: _Toc406486920]Article 22. Distribucion de lòcs entara campanha electorau

1. Es ajuntaments, laguens des sèt dies següents ath dera convocatòria, an de comunicar ara Junta Electorau es lòcs disponibles entath plaçament de cartèls e, se s'escatz, plancardes e banderòles. Aguesta distribucion de lòcs s'a de hèr en tot atier eth nombre totau de vòts artenhudi per cada organizacion professionau agrària, federacion o coalicion enes anteriores eleccions equivalentes e atribuïnt-les d’acòrd damb es sues preferéncies en foncion d'aguest nombre artenhut.

2. Eth dusau dia posterior ath dera proclamacion des candidatures, era Junta Electorau a de comunicar ath representant de cada candidatura es lòcs reservadi entàs sòns cartèls.


[bookmark: _Toc406486921]Article 23. Actes electoraus

1. Es ajuntaments, laguens des dètz dies següents as dera convocatòria, an de comunicar ara Junta Electorau es locaus oficiaus e lòcs publics que se resèrven entara realizacion d'actes de campanha electorau, e especificar es dies e es ores en qué se pòden hèr a servir. Aguestes informacions s'an de publicar ena web deth departament competent en matèria d'agricultura e ramaderia laguens d'aguest tèrme. A compdar dera data de publicacion, es representants des candidatures pòden sollicitar dauant dera Junta Electorau era utilizacion d'aguesti locaus e lòcs.

2. Eth quatau dia posterior ath dera proclamacion des candidatures, era Junta Electorau a d'atribuïr es locaus e lòcs disponibles en foncion des sollicituds e, se mès d'ua son coincidentes, s’a d'atier d’acòrd damb es critèris qu’establís er article 22.1. Un còp atribuïdi, era Junta Electorau a de comunicar ath representant de cada candidatura es locaus e lòcs assignadi.

3. Er us des installacions municipaus a qué hè referéncia er apartat 1 pòt dar lòc, s’escatz, ath crubament per part des ajuntaments dera taxa o prètz public corresponent, qu’an de pagar es organizacions professionaus agràries, coalicions e agropacions independentes que participen enes eleccions.


[bookmark: _Toc406486922]Article 24. Publicitat des candidatures ena premsa e ràdio

1. Es candidatures an dret a hèr publicitat ena premsa periodica e enes emissores de ràdio de titularitat privada, sense qu’es despenes hètes en aguesta publicitat poguen superar eth 20% deth limit de despena.

2. Non se pòden contractar espacis de publicitat electorau enes mieis de comunicacion de titularitat publica ne enes emissores de television privada.


[bookmark: _Toc406486923]Article 25. Recors contra es actes d'escrutinh e de proclamacion de resultats

Contra es actes d'escrutinh e era proclamacion de resultats se pòden interpausar es recorsi ordinaris establidi pera normativa administrativa.


[bookmark: _Toc406486924]Article 26. donades de caractèr personau

1. Es donades personaus que figuren en cens sonque pòden èster utilizades pes organs a qué hè referéncia aguesta lei e solet entàs eleccions. Era publicitat des donades personaus se limite as lòcs establidi e ena forma e temps necessaris tà qu’es electors poguen comprovar-les e, s’escatz, rectificar-les.

2. S'a de facilitar còpia en supòrt informatic deth cens as organizacions professionaus agràries, coalicions e agropacions independentes admetudes coma candidates en procès. Aguest cens sonque se pòt emplegar damb era finalitat de propaganda electorau des organizacions professionaus agràries, coalicions e agropacions independentes e non se'n pòt hèr cap aute usatge.


[bookmark: _Toc406486925]Article 27. Escission, fusion e extincion des organizacions e dissolucion de coalicions e associacions electoraus

1. En cas d’escission d'ua part d'ua organizacion agrària, era organizacion escindida pèrd era representativitat derivada des eleccions.

2. En cas de fusion d'organizacions, era organizacion resultanta some era representativitat des preexistentes. 

3. En cas d'extincion d'ua organizacion o agropacion independenta, es restantes incrementen de manèra proporcionau era representativitat qu’auien assignada coma resultat des eleccions.

4. En cas de dissolucion d'ua coalicion, es organizacions preexistentes consèrven eth grad de representativitat artenhut enes eleccions, e s'impute a cada ua d'eres eth percentatge deth madeish que pactèren enes acòrds d'associacion; se non i a acòrds, era representacion s'impute a parts egaus entre es organizacions resultantes.


[bookmark: _Toc406486926]Capítol II. Regim sancionador
[bookmark: _Toc406486927]
Article 28. Prejudicialitat penau

Es infraccions d'aguesta lei se sancionen d’acòrd damb çò qu’establís aguest capítol, exceptat que constituïsquen delictes o fautes penaus.
[bookmark: _Toc406486928]

Article 29. Responsables des infraccions

Son responsables des infraccions tipificades per aguesta lei es membres dera Administracion electorau, es interventors, es suplents, es autoritats e eth personau ath servici des administracions publiques e quinsevolhe auta persona que hèsque aguestes infraccions.
[bookmark: _Toc406486929]

Article 30. Infraccions doloses d'autoritats e personau des administracions publiques e membres dera Administracion electorau

1. Son infraccions, cometudes per autoritats, personau ath servici des administracions publiques e membres dera Administracion electorau, es següentes accions e omissions hètes dolosament:
a) Incomplir es nòrmes de formacion, conservacion e exibicion ath public deth cens electorau.
b) Incomplir es normes de constitucion des mèses e des votacions, acòrds e escrutinhs qu’es mèses agen de portar a tèrme.
c) Non estiéner es actes, es certificacions, es notificacions e d’auti documents des eleccions ena forma e eth moment establidi pera Lei o pera orde de convocatòria.

2. Es infraccions tipificades per aguest article se sancionen damb ua multa de 600 a 3.000 èuros.
[bookmark: _Toc406486930]

Article 31. Infraccions damb abús deth cargue

1. Son infraccions, cometudes per autoritats o personau ath servici des administracions publiques, es accions e omissions següentes, hètes dolosament e damb abús deth cargue:
a) Ométer eth nòm des votants o anotà’c de manèra que pòrte a error sus era sua autenticitat.
b) Cambiar, amagar o alterar era envolòpa o era papereta des eleccions que liure er elector.
c) Consentir, podent-ac evitar, que bèth un participe dus o mès viatges en ues madeishes eleccions o ac hèsque sense capacitat legau.
d) Empedir o dificultar injustificadament era entrada, era gessuda o era permanéncia des electors, apoderats e interventors enes lòcs a on se celèbren es eleccions.

2. Es infraccions tipificades per aguest article se sancionen damb ua multa de 300 a 3.000 èuros.


[bookmark: _Toc406486931]Article 32. Infraccions des membres des mèses electoraus

Es presidents e es vocaus des mèses, e tanben es respectius suplents, que dèishen de participar en exercici des sues foncions o les abandonen sense cap motiu legau o incomplisquen sense cap motiu justificat es obligacions de desencusa o avís per auança son sancionadi damb ua multa de 1.000 a 6.000 èuros.


[bookmark: _Toc406486932]Article 33. Infraccions de particulars

1. Son infraccions cometudes per particulars:
a) Pressionar as electors damb violéncia, intimidacion, recompensa o remuneracion tà qué non exercisquen eth sòn dret de vòt, l'exercisquen contra era sua volontat o descurbisquen eth secret de vòt. 
b) Empedir o dificultar injustificadament era entrada, era gessuda o era permanéncia des electors, apoderats e interventors as lòcs a on se celèbren es eleccions.
c) Depositar dus o mès viatges era papereta en ues madeishes eleccions o participar-i dolosament sense capacitat entà hè’c.
d) Hèr actes de propaganda un còp acabat eth tèrme dera campanha electorau.

2. Es infraccions tipificades per aguest article se sancionen damb ua multa de 300 a 3.000 èuros.


[bookmark: _Toc406486933]Article 34. Graduacion des sancions

Es sancions s'an d'imposar en tot atier es critèris de graduacion següents:
a) Era intensitat deth damatge o eth prejudici causat.
b) Era negligéncia e era intencionalitat der infractor.
c) Eth benefici economic artenhut per infractor.


[bookmark: _Toc406486934]Article 35. Procediment sancionador

1. Era Junta Electorau ei er organ competent tà imposar es sancions que establís aguest capítol.

2. Era Junta Electorau a de nomentar coma instructor deth corresponent procediment sancionador un des vocaus dera Junta Electorau que representen ara Administracion.

3. Es infraccions tipificades per aguesta lei prescriuen passat un an a compdar deth dia qu’an estat cometudes.

4. Eth procediment sancionador s'a de resòlver e notificar en tèrme de tres mesi a compdar dera data d'incoacion.


[bookmark: _Toc406486935]Capítol III. Despenes electoraus e comptabilitat electorau
[bookmark: _Toc406486936]
Article 36. Administrador electorau dera candidatura
1. Totes es candidatures an d’auer un administrador electorau responsable des ingrèssi e despenes electoraus hèti pera organizacion professionau agrària, federacion o coalicion, e dera comptabilitat.

2. Era comptabilitat s'a d'ajustar as principis generaus deth Plan generau comptable vigent.

3. Pòt èster designat administrador electorau quinsevolhe ciutadan, major d'edat, en plen us des sòns drets civius e politics. Non pòden èster designadi administradors electoraus es condemnats per senténcia fèrma per delictes contra era Administracion publica o contra es institucions publiques se era senténcia a establit pena d'inabilitacion entar exercici deth dret de sufragi passiu o pena d'inabilitacion absoluda o especiau o pena de suspension entara aucupacion de cargue public.

4. Es cargues de representant electorau des candidatures e de representant generau des organizacions, coalicions e agropacions independentes pòden èster acumulatius.


[bookmark: _Toc406486937]Article 37. Compdes dubèrti

1. Es administradors electoraus an de comunicar ara Junta Electorau es compdes dubèrti entath recobrament de hons.

2. Era dubertura des compdes se pòt hèr a compdar dera data de nomentament des administradors electoraus en quinsevolhe entitat bancària o caisha d'estauvis. Era comunicacion a qué hè referéncia er apartat 1 s'a de hèr laguens des vint-e-quate ores següentes ara dubertura des compdes.

3. Se es candidatures presentades non son proclamades o renóncien a concórrer ara eleccion, es imposicions hètes per tresaus enes compdes an d'èster tornades pes organizacions professionaus agràries, coalicions o agropacions independentes que les prebotgèren.


[bookmark: _Toc406486938]Article 38. Ingrèssi e despenes de compdes dubèrti

1. Toti es hons destinadi a sufragar es despenes electoraus, quinsevolhe que ne sigue era procedéncia, s'an d'ingressar enes compdes e totes es despenes s'an de pagar damb cargue ad aguesti.

2. Es administradors electoraus e es persones autorizades per aguesti tà dispausar des hons des compdes son responsables des quantitats ingressades e de destinar-les as finalitats mercades.

3. Acabada era campanha electorau, sonque se pòt dispausar des rossecs des compdes tà pagar, laguens des nauanta dies següents ath dera votacion, es despenes electoraus contrètes prealablament.

4. Tota reclamacion per despenes electoraus que non sigue notificada as corresponents administradors laguens des seishanta dies següents ath dera votacion se considère nulla e non pagabla, sense prejudici qu’era Junta Electorau, se i a motiu justificat, pogue adméter excepcions.


[bookmark: _Toc406486939]Article 39. Aportacion de hons a compdes dubèrti

1. Es persones qu’apòrten hons as compdes dubèrti entath recobrament de hons an de hèr a constar en acte d’imposicion eth nòm, domicili e numèro deth document nacionau d'identitat o passapòrt, que s’a d’ensenhar ar emplegat dera entitat depositària.

2. Es persones qu’apòrten quantitats per compde e en representacion d'ua auta persona fisica o juridica an de hèr a constar eth nòm d'aguesta.

3. Es organizacions professionaus agràries, coalicions e agropacions independentes an de hèr a constar era procedéncia des hons que depositen en moment de hèr imposicions enes compdes.

4. Cap persona, fisica o juridica, non pòt aportar mès de 1.000 èuros as compdes dubèrti per ua madeisha organizacion professionau agrària, federacion, coalicion o agropacion entà recobrar hons entàs eleccions convocades.


[bookmark: _Toc406486940]Article 40. Subvencions electoraus

1. Eth departament competent en matèria d'agricultura e ramaderia a de subvencionar es despenes qu’es organizacions professionaus agràries, coalicions e agropacions independentes an d'afrontar entà concórrer as eleccions. En cap de cas era subvencion corresponenta a cada organizacion, federacion, coalicion o agropacion non pòt depassar era chifra de despenes electoraus declarades e justificades pera Sindicatura de Compdes en exercici dera sua foncion fiscalizadora.

2. Era orde de convocatòria des eleccions a de determinar eth limit maxim de subvencions tà autrejar e es critèris d'autrejament.

Article 41. Despenes electoraus

1. Se considèren despenes electoraus es qu’an es organizacions professionaus agràries, coalicions e agropacions independentes participantes enes eleccions des deth dia dera convocatòria enquiath dera proclamacion des resultats pes concèptes següents:
a) Confeccion d’envolòpes e paperetes electoraus.
b) Propaganda e publicitat dirèctament o indirèctament adreçada a promòir eth vòt des candidatures, siguen es que siguen era forma e eth mejan que s'empleguen.
c) Loguèr de locaus tara celebracion d'actes de campanha electorau.
d) Remuneracions o gratificacions entath personau non permanent que balhe servicis as candidatures.
e) Mejans de transpòrt e despenes de desplaçament des dirigents des organizacions professionaus agràries, coalicions e agropacions independentes, e deth personau ath servici dera candidatura.
f) Correspondéncia e franqueg.
g) Interèssi des crèdits recebudi tara campanha electorau, meritats enquiara data de percepcion dera subvencion corresponenta.
h) Es que siguen de besonh entara organizacion e eth foncionament des burèus e es servicis que calguen entàs eleccions.

2. Cap organizacion professionau agrària, coalicion o agropacion independenta non pòt assumir despenes electoraus que depassen es limits establidi pera orde de convocatòria des eleccions.

3. Era Junta Electorau, des dera data dera convocatòria enquiath dia cent posterior ara celebracion des eleccions, a de velhar peth compliment des precèptes d'aguesta lei.

4. Era Junta Electorau pòt demanar era collaboracion des entitats financères entà dispausar d'informacion sus er estat des compdes electoraus, numèros e identitat des impositors e sus quinsevolhe extrèm que considère necessàri entath compliment dera sua foncion fiscalizadora. Tanben, pòt demanar as administradors electoraus es informacions comptables que considère de besonh, e a de resòlver per escrit es consultes qu’aguesti li plantegen.

5. Era Junta Electorau, se des investigacions que pòrte a tèrme se’n desprenen indicis de conductes constitutives d'infraccions electoraus, ac a de comunicar ath departament competent en matèria d'agricultura e ramaderia, entar exercici des accions que corresponguen. Tanben, a d'informar ara Sindicatura de Compdes des resultats dera sua activitat fiscalizadora.


[bookmark: _Toc406486942]Article 42. Presentacion dera comptabilitat electorau

1. Entre eth cent e eth cent vint-e-cinc dies posteriors as eleccions, es organizacions professionaus agràries, coalicions e agropacions independentes qu’agen artenhut es requisits exigits entà recéber subvencions electoraus o qu’agen sollicitat auançaments damb cargue ad aguestes subvencions, an de presentar ara Sindicatura de Compdes es estats comptables establidi peth Plan generau comptable e includir, coma minim, eth balanç de situacion e eth compde de resultats. Tanben, an de traméter er extracte des moviments registradi en libre major de comptabilitat e un balanç de somes e saldes per auança ath tancament dera comptabilitat.

2. Es administradors electoraus des organizacions professionaus agràries, coalicions e agropacions independentes qu’an concorrut as eleccions son es responsables de presentar era comptabilitat electorau.

3. Es entitats financères de quinsevolhe tipe qu’agen concedit crèdit as organizacions professionaus agràries, coalicions e agropacions independentes a qué hè referéncia er apartat 1 n'an de traméter era informacion detalhada ara Sindicatura de Compdes laguens deth tèrme qu’establís eth nomentat apartat.


[bookmark: _Toc406486943]Article 43. Intervencion dera Sindicatura de Compdes

1. Era Sindicatura de Compdes, ath cap de trenta dies a compdar deth finiment deth tèrme indicat per article 42.1, pòt demanar a toti es que son obligadi a presentar comptabilitats e informes, es aclariments e documents suplementaris que considère de besonh.

2. Laguens des dus cents dies posteriors as eleccions, era Sindicatura de Compdes s'a de prononciar, en exercici dera sua foncion fiscalizadora, sus era regularitat des comptabilitats electoraus, e en cas que s'agen detectat irregularitats en aguesta comptabilitat o violacions des restriccions establides en matèria d'ingrèssi e despenes electoraus, pòt proposar era non-adjudicacion o era reduccion dera subvencion ara organizacion professionau agrària, federacion, coalicion o agropacion qu’a actuat irregularament.

3. Era Sindicatura de Compdes pòt proposar eth non-autrejament o, s’escatz, era reduccion dera subvencion electorau qu’an de percéber es organizacions professionaus agràries, coalicions o agropacions independentes de qué se tracte. Quan non hèsque cap proposicion, n'a de deishar constància exprèssa enes resultats dera fiscalizacion.

4. Era proposicion de non-autrejament s'a de formular en cas des organizacions professionaus agràries, coalicions o agropacions independentes que non complisquen era obligacion de presentar ara Sindicatura de Compdes era comptabilitat atau com establís er article 42.1.

5. Era proposicion de reduccion dera subvencion a percéber s'a de fondamentar ena superacion des limits establidi per çò que hè as aportacions privades de persones fisiques o juridiques; ena manca de justificacion que da fe dera procedéncia des hons utilizadi ena campanha electorau; ena superacion de quinsevolhe des limits fixadi damb relacion ar impòrt maxim de despenes establit pera orde de convocatòria, o ena aplicacion especifica as despenes de publicitat exteriora o publicitat ena premsa periodica e emissores de ràdio privades.

6. Se es deficiéncies detectades afècten fondamentaument aspèctes de naturalesa formau, se n'a d’avalorar era incidéncia ena justificacion e, en conseqüéncia, era Sindicatura de Compdes a d'estimar era proposicion de reduccion dera subvencion electorau a percéber. Damb independéncia der impòrt des reduccions prepausades, aguestes an d’auer coma limit es subvencions que corresponguen as organizacions professionaus agràries pes resultats artenhudi, subvencions que, d'un aute costat, d’acòrd damb çò qu’establís er article 40.1, en cap de cas non pòden depassar era chifra de despenes declarades justificades pera Sindicatura de Compdes en exercici dera sua foncion fiscalizadora.

7. Es critèris generaus establidi pera quantificacion, se s'escatz, des reduccions prepausades ena fiscalizacion des comptabilitats des organizacions professionaus agràries son:
a) Se es aportacions privades depassen eth limit legau maxim de 1.000 èuros, s'a de prepausar ua reduccion deth doble dera quantitat excedida.
b) Se, pendent era campanha electorau, era organizacion professionau agrària, coalicion o agropacion independenta a emplegat recorsi era procedéncia des quaus non an estat fefaentament acreditada e que pera quantitat vulnèren es restriccions en matèria d'ingrèssi electoraus, s'a de prepausar ua reduccion deth 10% der impòrt.
c) Se se tracte de despenes non autorizades pera normativa vigenta, s'a de prepausar ua reduccion dera subvencion electorau deth 10% des despenes declarades irregulares.
d) Se es organizacions professionaus agràries, coalicions o agropacions independentes depassen un o mès d'un des limits establidi entàs despenes electoraus, era reduccion prepausada ei eth resultat d'aplicar era següenta taula progressiva de coeficients de reduccion dera subvencion en foncion deth percentatge que represente er excès sus cada un des limits de despenes autorizades en cada cas, tostemp qu’era superacion sigue, coma minim, der 1% deth limit establit, d’acòrd damb es valors que se detalhen a continuacion:

	Excès sus eth limit des despenes (%)
	Tipe de reduccion (%)

	Enquiath l'1%
	0,00

	Der 1% ath 3%
	0,15

	Deth 3% ath 5%
	0,50

	Deth 5% ath 7%
	1,10

	Deth 7% ath 10%
	2,00

	Deth 10% ath 20%
	3,50

	Deth 29% ath 50%
	6,00

	>50%
	10,00



8. Un còp establit eth tipe de reduccion resultanta, aguest s'a d'aplicar sus eth limit maxim de despenes que correspon a cada organizacion, e s'obten era quantitat en termès absoluts dera reduccion dera subvencion electorau que s'a de prepausar.

9. Era Sindicatura de Compdes a de reméter ath Parlament de Catalonha e ath departament competent en matèria d'agricultura e ramaderia, laguens deth tèrme establit per apartat 2, er informe de fiscalizacion corresponent, a on i consten er impòrt des despenes regulares justificades per cada organizacion professionau agrària, federacion, coalicion o agropacion d'electors e es proposicions justificades de non-autrejament o de reduccion dera subvencion electorau, se procedís.


[bookmark: _Toc406486944]Article 44. Diètes e gratificacions

1. Es membres dera Junta Electorau e, se s'escatz, des comissions territoriaus non an dret a diètes o gratificacions per exercici deth cargue.

2. Es membres des mèses electoraus o quinsevolhe auta persona extèrna ara Administracion electorau an dret a percéber es diètes o gratificacions que determine era orde de convocatòria des eleccions.


[bookmark: _Toc406486945]Disposicions addicionaus

Prumèra. Extincion de crambes agràries

1. Se declaren extingides es crambes agràries de Barcelona, Tarragona, Lleida e Girona.

2. Damb relacion as bens, es drets e es obligacions de quinsevolhe naturalesa que corresponen a crambes agràries extingides coma conseqüéncia dera aplicacion d'aguesta lei, era Administracion dera Generalitat n'a de traspassar eth patrimòni resultant dera liquidacion ara Fundació de la Pagesia de Catalunya tà qué aguesta se destine a finalitats e servicis d'interès generau agrari.

3. Era Administracion dera Generalitat a de garantir que totes es atribucions patrimoniaus e es assignacions de mejans des crambes agràries extingides portades a tèrme d’acòrd damb era Lei 17/1993, deth 28 de deseme, de crambes agràries, e des que s'extingissen damb aguesta lei, s'apliquen a finalitats e servicis d'interès agrari.

4. Eth procediment de determinacion des atribucions des patrimònis e mejans a qué se referís er apartat 3 a de garantir era participacion des organizacions professionaus agràries mès representatives en Catalonha.


[bookmark: _Toc406486947]Dusau. Simultaneïtat dera consulta damb d’auti procèssi electoraus

Es consultes entara representativitat des organizacions professionaus agràries se pòden convocar de manèra simultanèa damb es que convòque era Administracion der Estat en sòn encastre, tostemp en tot tier en compde çò que determine aguesta lei.


[bookmark: _Toc406486948]Disposicion transitòria. Representativitat

En tant que non se celèbren es prumères eleccions d’acòrd damb aguesta lei, era representativitat des organizacions professionaus agràries ei era determinada enes darrères eleccions a crambes agràries celebrades abans dera entrada en vigor d'aguesta lei.


[bookmark: _Toc406486949]Disposicion derogatòria

1. Se derògue era Lei 17/1993, deth 28 de deseme, de crambes agràries.

2. Se deròguen:
a) Eth Decret 242/1994, deth 13 de seteme, peth quau se regulen eth regim electorau generau des crambes agràries.
b) Eth Decret 32/2007, deth 30 de gèr, peth quau se regulen es subvencions e es despenes enes eleccions a crambes agràries de 2007.
c) Eth Decret 280/1994, deth 4 de noveme, peth quau se regulen es despenes electoraus enes eleccions a crambes agràries
d) Eth Decret 289/1998, deth 3 de noveme, de modificacion deth Decret 280/1994, deth 4 de noveme, peth quau se regulen es despenes electoraus enes eleccions a crambes agràries.


[bookmark: _Toc406486950]Disposicions finaus

[bookmark: _Toc406486951]Prumèra. Referéncies a representants des crambes agràries

Es referéncies as designacions coma membres de bèth organ collegiat qu’era normativa vigenta hè a representants des crambes agràries s'entenen hètes as representants des organizacions professionaus agràries mès representatives en Catalonha d’acòrd damb es eleccions que regule aguesta lei.


[bookmark: _Toc406486952]Dusau. Referéncies as eleccions as crambes agràries

Es referéncies as eleccions a crambes agràries existentes ena normativa vigenta s'entenen hètes as eleccions tà determinar era representativitat des organizacions professionaus agràries d’acòrd damb aguesta lei.


[bookmark: _Toc406486953]Tresau. Entrada en vigor

Aguesta lei entre en vigor londeman d'auer estat publicada en Diari Oficial de la Generalitat de Catalunya.»


Palau del Parlament, 3 de març de 2015


El secretari segon	La presidenta del Parlament

